
RINGKASAN 

“Kami bekerja 12 jam setiap hari, tujuh hari seminggu tanpa 
hari rehat dan tiada gaji lebih masa seperti dalam kontrak 
pekerjaan.  Hari rehat yang diambil akan dianggap sebagai 
cuti tanpa gaji atau tidak bekerja.” 
-- Pekerja asing Bangladesh di Malaysia 

 

Didorong oleh janji pekerjaan di Malaysia, setiap tahun ribuan lelaki dan perempuan 

merantau ke sini dari Bangladesh, India, Indonesia, Nepal, Vietnam serta negara serantau 

yang lain.  Setibanya di sini, ramai terpaksa membanting tulang sehingga 12 jam atau lebih 

setiap hari, kerap kali dalam keadaan yang tidak selamat  dan kadang-kala terpaksa 

menerima cacian dan penderaan fizikal dari pihak majikan. Ramai juga tidak menerima gaji 

yang telah dijanjikan kepada mereka semasa berada di negara asal. Kerajaan Malaysia 

mempunyai tanggungjawab untuk mencegah penderaan sebegini, yang juga merangkumi  

eksploitasi, buruh paksa dan perdagangan manusia. Sering kali kerajaan gagal berbuat 

demikian.Ada di antara pekerja-pekerja yang tiba di Malaysia, mendapati bahawa janji agen 

pekerjaan semasa berada di negara asal adalah tidak benar - termasuk maklumat tentang 

jumlah gaji, majikan, jenis pekerjaan yang akan dilakukan. Ada juga agen yang menjanjikan 

pekerjaan yang sebenarnya tidak wujud. 

Ramai di antara mereka langsung tidak menerima sebarang kontrak; ada yang diberi 

dokumen dalam bahasa Inggeris yang mereka tidak dapat baca atau faham, sejurus sebelum 

berangkat ke Malaysia. 

Biasanya, pekerja asing akan membayar sejumlah wang yang besar kepada agensi pekerjaan 

untuk mendapat pekerjaan di Malaysia. Kebanyakan daripada mereka akan membayar 

sekurang-kurangnya  US$1,000; tetapi pekerja dari Bangladesh akan membayar tiga kali 

ganda. Untuk mendapatkan  wang tersebut, mereka serta keluarga akan menjual tanah 

ataupun  memohon pinjaman, selalunya pada kadar faedah yang terlalu tinggi. Keperluan 

untuk melangsaikan hutang yang ditanggung  untuk datang ke Malaysia telah menghadkan 

pilihan mereka.  

Bagi ramai pekerja, mereka tidak mempunyai pilihan untuk kembali ke negara asal, 

walaupun mereka sedar bahawa mereka sedang dieksploitasikan. Jumlah hutang yang 

diambil kerana janji pekerjaan yang baik, adalah terlalu tinggi, dan mereka mendapati 

keadaan mereka seolah-olah seperti seorang hamba. 

Sesetengah pekerja tidak ada pilihan langsung—mereka dipaksa bekerja bertentangan  

kemahuan mereka, dikurung di tempat kerja dan diancam dengan keganasan. Dari aspek 

praktikal,  ramai diantara mereka tidak boleh meninggalkan majikan kerana risiko yang besar. 

Hampir kesemua majikan menyimpan pasport pekerja, iaitu dokumen yang harus dtunjukkan 

diatas permintaan pihak penguatkuasa dan juga yang diperlukan sekiranya mereka hendak 

pulang ke negara asal. Amalan-amalan paksaan seperti ini adalah penanda bagi kewujudan 

buruh paksa. 

Dalam beberapa kes, agen telah membawa pekerja di bawah umur 18 tahun dan 

mendapatkan pasport palsu untuk menyembunyikan kenyataan ini. Pekerja dibawah18 tahun 

lebih mudah menjadi mangsa penipuan, lebih senang didera dan mudah tercedera semasa 

bekerja. Dalam kebanyakan kes, mereka juga melakukan kerja yang sepatutnya tidak 

dilakukan—Malaysia bertanggungjawab dibawah undang-undang antarabangsa untuk 

melindungi kanak-kanak dibawah umur 18 tahun dari pekerjaan yang merbahaya dan 

eksploitasi ekonomi. 

Malaysia mempunyai sekitar 2.2 juta 

pekerja asing yang sah, hampir 20 

peratus dari tenaga kerja Malaysia. 

Dianggarkan, jumlah yang sama 

untuk pekerja yang tidak berdaftar. 

Ramai pekerja asing di Malaysia 

adalah mangsa perdagangan 

manusia—mereka diambil bekerja 

dengan menggunakan tipu muslihat 

bagi tujuan eksploitasi. Laporan 

tentang pemerdagangan yang dikaji 

oleh Jabatan Negara Amerika 

Syarikat pada tahun 2009 ternyata 

telah memberi status yang paling 

rendah kepada Malaysia, iaitu Tahap 

3, dan menempatkannya diantara 

negara yang tidak mematuhi piawai 

minimum untuk membenteras 

pemerdagangan manusia dan tidak 

berusaha secara bersungguh-

sungguh untuk berbuat demikian. 

Perdagangan dilakukan oleh individu 

agensi pengambilan kerja, tetapi Kerajaan Malaysia telah memudahkan penganiayaan 

tersebut. Peraturan longer terhadap para agen, undang-undang buruh dan polisi yang boleh 

menganiaya, dan amalan membenarkan majikan untuk merampas pasport pekerja 

mempermudahkan pemerdagangan untuk berkembang. 

“Kami pergi jumpa polis dan minta bantuan….  Kami dapat pegawai tersebut dan pedagang manusia 
adalah kawan….  Jadi, kami sedang malarikan diri dari polis dan pedagang manusia pada masa yang 
sama.”  
– Pekerja asing Burma di Malaysia 
 

Terdapat pegawai di Jabatan Imigresen Malaysia yang terlibat dalam pemerdagangan 

manusia dengan cara menghantar tahanan imigresen kepada pedagang haram yang 

beroperasi di sempadan Negara Thai. Amnesty International telah mengenalpasti lebih 

sedozen kes berkenaan individu yang telah diperdagangkan secara begini, kadang kala lebih 

dari sekali, antara 2006 dan awal 2009. 

Secara prinsip, kebanyakan pekerja asing adalah dilindungi oleh undang-undang buruh yang 

berkuatkuasa di Malaysia. Namun, secara praktik, kelemahan dalam  penguatkuasaan yang 

efektif dan pergantungan pekerja asing terhadap majikan dan agensi pekerjaan bererti 

bahawa para pekerja sering kali tiada atau hanya mempunyai sedikit  perlindungan dari 

penganiayaan. 

Pembantu domestik pula mempunyai haluan perundangan yang lebih sedikit apabila hak 

mereka dicabuli. Pekerjaan domestik secara sistematik berada di luar lingkungan 

perlindungan kebanyakan undang-undang buruh. Hasilnya, sejenis pekerjaan yang biasanya 

dilakukan oleh perempuan atau gadis menerima kurang perlindungan berbanding dengan 

pekerjaan lain. Tidak ada sebarang justifikasi  untuk menyisihkan pekerjaan domestik dari 

undang-undang buruh. Malah, sifat pekerjaan domestik yang terpencil sebenarnya membawa 

risiko penganiyaan tertentu, dan memerlukan perlindungan yang lebih tinggi dan khusus, 

bukan sebaliknya. Penyisihan  pekerja domestik dari kebanyakan perlindungan undang-

undang buruh adalah bertentangan dengan hak untuk bebas dari diskriminasi. 

“Dia kata, bolehtak awak bawa dua gelas dan duduk di sini dan luangkan masa bersama saya?  
Kemudian dia tuangkan saya wiski dan letakkan sesuatu didalamnya.  Saya tak mahu minum, tapi 
selepas itu saya minum juga, saya muntah dan masuk ke bilik.  Selepas itu majikan saya masuk ke 
dalam dan membuka pakaian saya dan merogol saya.”                       
-- Pekerja domestik asing Indonesia di Malaysia 
 

Pekerja asing kerap kali menjadi tumpuan kekejaman dan peras ugut sesetengah anggota 
polis dan anggota Ikatan Relawan Rakyat (RELA). Dari segi undang-undang, anggota polis 
dibenarkan memeriksa status imigrasi seseorang; RELA mempunyai kuasa yang sama hingga 
pertengahan 2009. Kedua-dua pihak polis dan RELA kerap kali menyalahgunakan kuasa itu 
dengan menganggap penangkapan sebagai kesempatan untuk mengaut keuntungan. 

Kebanyakan pendekatan Malaysia terhadap penghijrahan adalah untuk menjenayahkannya, 

walaupun negara ini tidak mampu berfungsi tanpa buruh pekerja asing. Penahanan besar-

besaran di pasar  dan jalanan bandar, dan serbuan rambang, tanpa waran di kediaman 

persendirian di kawasan perumahan yang miskin memberi gambaran bahawa orang asing 

yang miskin - tanpa mengendahkan status imigrasi mereka – adalah dicurigai dengan 

automatik. Pendekatan “tangkap dahulu, siasat kemudian” masih wujud dalam 

penguatkuasaan imigresen. Kerap kali pendekatan yang digunakan kerajaan tertumpu 

terhadap mangsa penderaan dan bukan pihak yang melakukan penderaan. 

Kehilangan status sah adalah mudah – ramai pekerja asing kehilangan status sah apabila 

majikan tidak memperbaharui permit kerja mereka. Pihak penguatkuasa kerap kali tidak 

mempedulikan soal  keadilan; dan dalam beberapa kes yang telah didokumenkan  oleh 

Amnesty International, pekerja asing yang membuat aduan tentang penderaan telah ditahan 

kerana  melanggar secara teknikal undang-undang imigresen.  

Hukuman yang dijatuhkan ke atas pekerja tanpa dokumentasi adalah berat.  Pekerja asing 

yang masuk tanpa mengikut prosedur boleh dikenakan  denda, dipenjarakan dan dihantar 

pulang. Hakim juga boleh dan sering menjatuhkan  hukuman sebatan rotan terhadap perkerja 

asing yang disabitkan dengan kesalahan masuk secara haram: Hampir 35,000 orang pekerja 

asing telah dirotan diantara tahun 2002 dan 2008. 

Mereka yang ditangkap akan dihantar ke pusat tahanan imigresen, yang keadaannya amat 

jauh dari piawaian minimum antarabangsa. Ketiga-tiga pusat tahanan yang ditinjau oleh 

Amnesty International didapati terlalu sesak - malah, beberapa tahanan melaporkan mereka 

tidak dapat berbaring untuk tidur tanpa menyentuh orang di sisi mereka. Mereka kekurangan 

peralatan  tidur,  peluang mendapatkan air bersih, dan ubat bagi  merawat yang sakit. Secara 

keseluruhannya, tahanan mengadu bahawa mereka sering kelaparan dan makanan yang 

diberikan kadang-kala busuk atau kurang masak. Tahanan duduk di dalam sel sepanjang hari 

tanpa sebarang kegiatan, kerap kali menghabiskan hari tanpa dibenarkan keluar untuk 

menghirup udara segar. Tiada peluang untuk senaman, mengerjakan ibadat, ataupun 

kegiatan lain. Tidak hairan apabila penyakit menyebar dengan cepat dalam keadaan 

sedemikian, dan pergaduhan antara tahanan adalah sangat lazim. Di samping itu, Amnesty 

International diberitahu tentang penderaan yang dilakukan oleh pihak pengawal. Selain itu, 

tahanan di  bawah umur 18 tahun ditahan bersama dengan orang dewasa, dan ini 

bertentangan dengan undang-undang antarabangsa.  

 “Mereka... membuka semua pakaian saya kecuali sehelai 

kain kecil yang menutup kamaluan....  Saya kemudiannya 

diikat.  Saya dipukul sekali dengan amat kuat dengan 

rotan.  Kulit saya terluka dan amat sakit sekali.  Ada 

darah.  Saya tak dapat memakai pakaian dengan betul 

selama lima hari kerana sakit tersebut.”                         

-- Pekerja asing Burma yang telah dirotan di Malaysia  
 

Mereka yang didapati bersalah kerana datang secara haram 

boleh dirotan sebanyak enam kali. Hukuman merotan adalah 

sangat memalukan dan menyakitkan. Sebatan rotan 

meninggalkan bilur-bilur mendalam di atas  punggung yang memerlukan masa berhari-hari 

sebelum ia cukup sembuh dan membolehkan memakai pakaian dan bergerak seperti biasa. 

Amalan merotan melanggar larangan antarabangsa terhadap penyeksaan dan sebarang 

bentuk  hukuman lain yang kejam, tidak berperikemanusiaan dan merendahkan maruah 

seseorang.  

Malaysia juga merupakan destinasi bagi pelarian dan pemohon perlindungan. Sekurang-

kurangnya seramai 90,000 dan mungkin lebih 170,000 pelarian dan pemohon 

perlindungan, kebanyakan dari Myanmar dan Filipina, berada di negara ini. Malaysia tidak 

mengiktiraf Konvensyen Pelarian 1951 dan Protokol 1967, iaitu instrumen antarabangsa 

utama yang mengurus tadbir perlindungan  pelarian, dan undang-undang Malaysia tidak 

membezakan pelarian dengan pendatang tanpa izin. Akibatnya, pelarian dan pemohon 

perlindungan boleh diberkas, ditahan, dan didakwa atas kesalahan imigresen, dan mereka 

boleh dihukum rotan dan kemudian dihantar pulang ke negara asal. Di samping itu, status 

mereka yang tak tentu membuat mereka sangat mudah mengalami penganiayaan di tempat 

kerja dan oleh anggota polis dan RELA. 

 

SARANAN KEPADA KERAJAAN 
Amnesty International menyaru Kerajaan Malaysia memberi keutamaan terhadap: 

* Mengkaji semula sistem penggunaan perkhidmatan pihak ketiga (outsourcing) bagi pekerja asing, dengan 

tujuan untuk mereformasikannya. 

* Menjadikan penyimpanan pasport dan dokumen pengenalan lain sebagai kesalahan dengan hukuman yang 

setimpal, dan dengan segera meminda polisi dan memorandum persefahaman dengan sewajarnya. 

*Mendakwa agen pekerjaan dan majikan yang manggunakan tipu muslihat semasa mengambil pekerja bagi 

tujuan eksploitasi, di bawah Akta Anti-Pemerdangangan Orang di Malaysia. 

*Meningkatkan pemeriksaan di tempat kerja dan medakwa majikan yang terlibat dalam buruh paksa atau 

bentuk eksploitasi yang lain.  Fokus utama pemeriksaan tersebut hedaklah terhadap penganiayaan di tempat 

kerja, dan bukan status imigresen pekerja. 

*Segera memeriksa semua aduan layanan buruk, peras ugut atau salah laku yang lain oleh pihak polis atau 

mereka yang bertindak di bawah undang-undang, termasuk agen RELA.  

*Memastikan bahawa pusat tahanan, termasuk depot imigresen, mematuhi piawaian minimum atarabangsa. 

*Mengukuhkan pelindungan hak asasi manusia dalam memorandum persefahaman dengan negara-negara 

sumber, termasuk persetujuan untuk memantau agensi pekerjaan yang beroperasi di negara sumber. 

Senarai saranan yang lengkap terdapat di akhir laporan. 

 

*    *    * 

Satu  delegasi Amnesty International yang terdiri daripada empat orang telah melawat 

Malaysia pada bulan Julai 2009 dan melakukan temubual peribadi dengan  lebih kurang  

200 pekerja asing, sama ada dengan atau tanpa dokumen. Anggota delegasi ini bertemu 

dengan pegawai kerajaan, majikan, agen pekerjaan, peguam, kakitangan badan bukan 

kerajaan, anggota kumpulan keagamaan, dan perwakilan diplomatik. Anggota delegasi juga 

telah membuat tinjauan di tiga buah pusat tahanan imigresen di sekitar Kuala Lumpur, 

memerhatikan perbicaraan di sebuah mahkamah khas yang di salah satu pusat tahanan, dan 

mengkaji rekod perbicaraan, yang belum tamat dan yang telah selesai, yang dilakukan oleh 

Jabatan Buruh dan Jabatan Perhubungan Industri. 

Temubual dengan pekerja asing dilakukan di atas dasar sukarela dan mengikuti format 

separa berstruktur. Temubual dilakukan dalam Bahasa Inggeris atau Bahasa Malaysia, 

dengan penterjemahan sekiranya diperlukan, kecuali sejumlah temubual dengan tahanan 

yang dilakukan dalam Bahasa Perancis dan Bahasa Sepanyol oleh penyelidik yang fasih 

dalam bahasa-bahasa tersebut. Semua temubual dilakukan di Wilayah Persekutuan Kuala 

Lumpur dan negeri Selangor dan Pahang, namun terdapat  beberapa pekerja menggambarkan 

pengalaman yang dihadapi oleh mereka di negeri-negeri lain di Semenanjung Malaysia. 

Nama semua pekerja telah diubah untuk melindungi mereka. 

Laporan ini tidak menyelidiki keadaan pekerja asing di negeri-negeri Malaysia Timur iaitu 

Sabah dan Sarawak, yang mempunyai undang-undang buruh dan prosedur imigresen 

tersendiri. 

Amnesty International menghargai kesudian pihak Kerajaan Malaysia kerana meluangkan 

masa untuk bertemu dengan wakilnya  dan memberi peluang untuk  meninjau ke pusat 

tahanan imigresen. 

 



 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 



 

 

 

Amnesty International 
International Secretariat 
Peter Benenson House 
1 Easton Street 
London WC1X 0DW 
 

www.amnesty.org 
 

 


